
 CONSELLERÍA DE MEDIO AMBIENTE 
 TERRITORIO E VIVENDA
 Dirección Xeral de Calidade Ambiental e Cambio Climático

San Lázaro s/n
15781 SANTIAGO DE COMPOSTELA
 

RESOLUCIÓN  POLA  QUE  SE  FORMULA  O  INFORME  AMBIENTAL  ESTRATÉXICO  DA
MODIFICACIÓN PUNTUAL DO PLAN XERAL DE ORDENACIÓN MUNICIPAL NO ÁMBITO DO POL
P39 PEÑARREDONDA NO CONCELLO DA CORUÑA 

Promotor: Concello da Coruña

Órgano substantivo:Concello da Coruña

Expediente: 2019AAE2368

Código web: 2231/2019

O  Servizo de  Avaliación  Ambiental  de  Plans  e  Programas,  da  Subdirección  Xeral  de  Avaliación
Ambiental, formulou a proposta que a continuación se transcribe:

----------------------------------------------------------------------------------------------------------------------------------------

ANTECEDENTES 

1. O  concello  da  Coruña  dispón  dun  Plan  xeral  de  ordenación  municipal  (PXOM)  aprobado
definitivamente o 25.02.2013 (DOG nº48 do 08.03.2013).

2. O día 21.08.2019 a Dirección Xeral de Calidade Ambiental e Cambio Climático recibiu un escrito
do Concello da Coruña no que solicita iniciar o procedemento de avaliación ambiental estratéxica
simplificada da  Modificación puntual do Plan xeral de ordenación municipal no ámbito do POL
P39  Peñarredonda, para  o  que  achega  o  documento  ambiental  estratéxico  e  o  borrador  da
proposta.

3. O día 05.09.2019 esta Dirección Xeral iniciou un período de consultas previas á formulación do
informe ambiental estratéxico por un prazo de dous meses, facendo públicos os documentos na
súa  sede  electrónica.  Ao  mesmo  tempo,  consultouse  á  Dirección  Xeral  de  Ordenación  do
Territorio e Urbanismo, entre outras administracións públicas.

CONSIDERACIÓNS LEGAIS

1. A Lei 2/2016, do 10 de febreiro, do solo de Galicia (LSG), integra no procedemento de aprobación
dos  instrumentos  de  planeamento  urbanístico  o  proceso  de  avaliación  ambiental  estratéxica
previsto  na  Lei  21/2013,  do  9  de  decembro,  de  avaliación  ambiental.  A  través  do  Decreto
143/2016, do 22 de setembro, aprobouse o regulamento da dita Lei do solo.

2. Segundo o artigo 46.2.a)  da LSG, as modificacións menores dos plans xerais  de ordenación
municipal deben someterse ao procedemento de avaliación ambiental estratéxica simplificada.

3. De acordo co artigo 31.2 da Lei 21/2013, o órgano ambiental  -tras consultar ás administracións
públicas afectadas e ás persoas interesadas- emitirá o informe ambiental estratéxico.

4. A Dirección  Xeral  de  Calidade  Ambiental  e  Cambio  Climático  ten  atribuídas  as  funcións  en
materia de avaliación dos efectos de determinados plans e programas no ambiente (Decreto
42/2019, do 28 de marzo, polo que se establece a estrutura orgánica da Consellería de Medio
Ambiente, Territorio e Vivenda).

Informe ambiental  estratéxico: MP do PXOM no ámbito do P39 Peñarredonda.
Concello da Coruña

CONSIDERACIÓNS TÉCNICAS 

1. Características da modificación puntual

Ámbito de actuación: polígono de solo urbano non consolidado P39 “Peñarredonda 1A”, situado na
periferia  sur  da  cidade  da  Coruña.  Linda  ao  norte  coa  estrada  DP-3006,  ao  sur  con  vivendas
unifamiliares, ao leste cunha instalación industrial de bebidas, e ao oeste cun equipamento educativo
privado (colexio “Fillas de Xesús”).

Superficie: 16.151,83 m2.

Obxecto: dar cumprimento á Sentenza 574/2015 do 1 de outubro do Tribunal Superior de Xustiza de
Galicia (TSXG), que anulaba o planeamento xeral nunhas parcelas do polígono de solo urbano non
consolidado P39 “Peñarredonda 1A”, obrigando a que estas foran incorporadas como parte do solo
urbano consolidado.

Proposta: incorporar a totalidade do polígono P39 ao solo urbano consolidado, dentro da ordenanza
zonal  5.1 Vivenda Unifamiliar,  subzona 1, mantendo as propostas viarias do polígono e aliñacións
fixadas no PXOM. Ao mesmo tempo, elimínase un viario de nova apertura previsto no PXOM, o que
permite a ampliación da superficie dotacional ao incorporarse no sistema local de equipamentos a
totalidade da parcela do centro educativo “Fillas de Xesús”. Para compensar a eliminación do viario
incorpóranse novas aliñacións en camiños públicos da contorna.

Ámbito de solo urbano non consolidado afectado pola MP  Proposta do solo urbano consolidado e sistema local de dotacións

2. Características ambientais da área probablemente afectada

O ámbito de actuación, situado no lugar de Penarredonda, presenta un elevado grao de antropización
e se caracteriza pola presenza maioritaria de parcelas residenciais unifamiliares entre as que existen
camiños interiores, en moitos casos sen rematar. Estes usos residenciais mestúranse con outros usos
dotacionais educativos ao oeste e sur, e con industriais ao leste. Ao norte existen diversas parcelas
en estado natural que forman parte do polígono de solo urbano non consolidado P37.

A  topografía  no  ámbito  presenta  unha  pendente  ascendente  en  sentido  sur,  cara  ao  monte  da
Zapateira, presentando zonas de pendente moi forte (30-50%) na parte central e sur.

Ao tratarse dunha zona urbana, o polígono obxecto da modificación  conta con acceso rodado e
alumeado público, beirarrúas, e cos servizos de abastecemento e saneamento municipais.

Informe ambiental  estratéxico: MP do PXOM no ámbito do P39 Peñarredonda.
Concello da Coruña

Nin no ámbito nin na súa contorna se localizan elementos naturais de especial interese ou protexidos,
destacando unicamente pequenos exemplares de arboredo ornamental.

O ámbito  queda emprazado na área continua de ordenación do Plan de ordenación do litoral  de
Galicia1, na unidade de paisaxe 03_03_134 “Ría da Coruña”. Por outra banda, segundo o Catálogo
das paisaxes de Galicia2, sitúase na comarca paisaxística do Golfo Ártabro Litoral, formando parte da
grande área paisaxística do Golfo Ártabro.

No referente á mobilidade a zona,  esta conta con boas comunicacións ao estar  circundado pola
Avenida de Nova York –estrada DP-3006–, que conecta o ámbito tanto coa zona da Zapateira ao sur,
así como coas vías de entrada e saída da cidade situadas ao norte: a autovía urbana AC-11 –Avenida
Alcalde Alfonso Molina– e a autoestrada AP-9.

3. Período de consultas previas

Recibiuse  resposta  da Dirección  Xeral  de  Ordenación  do  Territorio  e  Urbanismo,  do  Instituto  de
Estudos do Territorio, da Dirección Xeral de Mobilidade, e da Dirección Xeral de Pesca, Acuicultura e
Innovación Tecnolóxica.

O Concello deberá considerar estas observacións no proceso de elaboración da modificación, para o
cal se lle remiten os textos íntegros recibidos. Non obstante, resúmense a continuación as principais
cuestións formuladas:

Dirección Xeral de Ordenación do Territorio e Urbanismo

Informa que se xustifica o interese público pola necesidade de dar cumprimento á sentenza citada.

Sinala que o polígono P 39 que se recategoriza, xa estaba clasificado como solo urbano consolidado
no plan xeral de 1998, polo que non lle é de aplicación o POL.

Fai referencia a que non se concretan as modificacións do PXOM que se están a tramitar no mesmo
distrito, que xustificarían o cumprimento dos limites de sustentabilidade. Lembra que se debe prestar
especial  atención  á  posible  variación  da  superficie  edificable  permitida,  debendo  acreditarse  o
cumprimento dos límites de sustentabilidade e estándares de dotacións locais no distrito, así como os
estándares dos sistemas xerais no municipio.

Instituto de Estudos do Territorio

Fai constar que o documento ambiental estratéxico non inclúe ningún apartado específico sobre a
paisaxe.

Informa que a modificación puntual, dado o seu limitado alcance ao unicamente eliminar un viario
proxectado  pero  non  executado,  non  mudará  o  carácter  paisaxístico  da  contorna,  polo  que  non
provocará un impacto paisaxístico significativo.

Dirección Xeral de Mobilidade

Non fai ningún tipo de consideración ao respecto da modificación proposta.

Dirección Xeral de Pesca, Acuicultura e Innovación Tecnolóxica

Informa que as actuacións comprendidas na modificación puntual non é previsible que teñan impacto
nas actividades de acuicultura mariña ou continental.

1 Decreto 20/2011, do 10 de febreiro, polo que se aproba definitivamente o Plan de Ordenación do Litoral de Galicia

2 Decreto 119/2016, do 28 de xullo, polo que se aproba o Catálogo das paisaxes de Galicia.

Informe ambiental  estratéxico: MP do PXOM no ámbito do P39 Peñarredonda.
Concello da Coruña

4. Efectos ambientais previsibles. Análise segundo os criterios do anexo V da Lei 21/2013

A modificación proposta ven motivada por unha sentenza do TSXG que obriga á reclasificación do
polígono de solo urbano non consolidado P39. Tamén se aproveita para incorporar un lixeiro axuste
no sistema local de dotacións públicas lindeiras. Porén,  non  se agarda que estes cambios vaian a
producir efectos significativos no medio, dado o marcado carácter urbano do ámbito e a ausencia de
riscos ou elementos naturais/patrimoniais protexidos ou de interese na zona.

As modificacións propostas non establecen o marco para a futura autorización de proxectos, máis alá
dos que se formulen para executar futuras edificacións nos solares resultantes. Por outra banda, a
modificación normativa tampouco terá influencia noutros plans ou programas de carácter ambiental.

Á vista do exposto, non cabe esperar que se produzan efectos ambientais significativos derivados do
cambio de clasificación proposto na modificación.

PROPOSTA

Tendo en conta o indicado nos apartados anteriores e a análise realizada  segundo os  criterios do
anexo  V  da  Lei  21/2013,  do 9  de  decembro,  de  avaliación  ambiental,  propoño non  someter  ao
procedemento de avaliación ambiental estratéxica ordinaria a Modificación puntual do Plan xeral de
ordenación municipal no ámbito do POL P39 Peñarredonda no concello da Coruña, ao considerar que
non se producirán efectos significativos no medio ambiente.

Santiago de Compostela, na data da sinatura dixital

Margarita Segade Castro
Xefa do Servizo de Avaliación Ambiental de Plans e Programas

Mónica Pérez Medina
Subdirectora Xeral de Avaliación Ambiental

----------------------------------------------------------------------------------------------------------------------------------------

RESOLUCIÓN 

De  conformidade  coa  proposta  anterior,  resolvo non  someter  ao  procedemento  de  avaliación
ambiental estratéxica ordinaria a Modificación puntual do Plan xeral de ordenación municipal
no ámbito do POL P39 Peñarredonda no concello da Coruña.

Este informe ambiental estratéxico farase público no  Diario Oficial de Galicia e na páxina web da
Consellería de Medio Ambiente, Territorio e Vivenda (https://cmatv.xunta.gal); remitirase ao Concello
da  Coruña,  xunto  á  copia  dos  informes  recibidos  na  fase  de  consultas  previas,  para  a  súa
consideración na tramitación da modificación.

A resolución perderá a súa vixencia e cesará na produción dos efectos que lle son propios se, unha
vez publicada no Diario Oficial de Galicia, non se aprobase a modificación no prazo máximo de catro
anos dende a súa publicación.

Contra  esta  resolución  non  procederá  recurso  algún,  sen  prexuízo  dos  que  procedan  en  vía
administrativa ou xudicial fronte ao acto, no seu caso, de aprobación da modificación.

Santiago de Compostela, na data da sinatura dixital

María Cruz Ferreira Costa
Directora Xeral de Calidade Ambiental e Cambio Climático

Informe ambiental  estratéxico: MP do PXOM no ámbito do P39 Peñarredonda.
Concello da Coruña

